
ECC  

TƠLƠI PÔ-PƠTÔ  

Tơlơi Pơhiăp Hlâo  

Sŏp-hră Tơlơi Pô-Pơtô hơmâo lu tơlơi pơmĭn mơ̆ng “pô thâo-hluh dơlăm,” jing pô 
pơruai glaĭ dơlăm djŏp kơ tơlơi hơdip mơnuih-mơnam ber laih anŭn tơlơi pơkơdơ̆ng, 
ăt hơmâo hơdôm tơlơi ƀu djơ̆-tơpă hơgŏm hăng tơlơi tah-hơtai mơ̆n, laih anŭn ñu 
klah-čŭn tui anai, “tơlơi hơdip jing đôč-đač.” Pô thâo-hluh dơlăm anŭn ƀu dưi thâo-
hluh ôh hơdôm hơdră-jơlan Ơi Adai, jing Pô git-gai bư̱ng-thut mơnuih-mơnam. Samơ̆ 
pơkơđai glaĭ kơ abih-bang tơlơi anŭn, ñu djru-pơmĭn kơ mơnuih-mơnam kiăng kơ 
triăng mă bruă laih anŭn mơak tŭ-mă khul gơnam brơi-pơyơr Ơi Adai pha-brơi lu hăng 
sui dơ̆ pă ƀing gơñu dưi tŭ yơh.  

Hơmâo lu tơlơi pơmĭn ƀing pô thâo-hluh-dơlăm pơrơđah ƀu hơmâo tơlơi mơak ôh 
wơ̆t-hăng tơlơi tah-hơtai mơ̆n. Samơ̆ sŏp-hră anai jing amăng Hơdrôm Hră Rơgoh-
Hiam hơmâo pơrơđah laih kơ tơlơi đaŏ-kơnang wơ̆t-tơdah amăng tơlơi đi ̱ng-đaŏ laih 
anŭn amăng tơlơi sat-ƀai biă-mă mơ̆n. Hơmâo lu mơnuih hơmâo tơlơi pơjuh-alum yơh 
tơdang ƀing gơñu lăng gơñu pô amăng mơnĭl sŏp-hră Tơlơi Pô-Pơtô laih anŭn hơmâo 
hơduah-ƀuh laih, ăt Hơdrôm Hră Rơgoh-Hiam anŭn mơ̆n čih pioh hơdôm tơlơi pơmĭn 
ƀu tŭ-yua, samơ̆ ăt pha-brơi tơlơi čang-rơmang amăng Ơi Adai, jing tơlơi čang-rơmang 
pha-brơi tơlơi hơdip hăng tơlơi tŭ-yua prŏng-prin amăng tơlơi hơdip yơh.  

Jar Atŭt Kơsem  

Tơlơi hơdip hơmâo tơlơi kơñăm mơ̆? (1:1–2:26)  
Tơlơi ră ruai kơ tơlơi hơdip (3:1–11:8)  
Tơlơi djru-pơmĭn klah-čŭn (11:9–12:8)  
Tơlơi pơtŭm glaĭ (12:9-14)  

1  

Abih-Bang Tơlơi Jing Đôč-Đač  
1Anai jing khul boh-hiăp nai-pơtô prŏng, jing ană đah-rơkơi Dawid, pơtao amăng 

plei-prŏng Yerusalaim:  
 2Nai-pơtô laĭ tui anai, “Đôč-đač! Đôč-đač!”  

“Đôč-đač biă-mă yơh!  
Abih-bang tơlơi le̱ng kơ jing đôč-đač soh-sel.”  

3Hơget-tơlơi mơnuih dưi hơmâo mơ̆ng abih-bang bruă ñu  

jing ƀơi bruă anŭn yơh ñu jik-jăh gah yŭ yang-hrơi anai lĕ?  
4Hơdôm rơnŭk anŭn rơgao hĭ laih anŭn hơdôm rơnŭk pơkŏn rai,  

samơ̆ lŏn-tơnah ăt dŏ dơnơ̆ng hlŏng-lar.  
5Yang-hrơi ƀlĕ laih anŭn yang-hrơi lê ̆,  

laih anŭn jač-amač wơ̆t glaĭ pơ anih ñu ƀlĕ rai.  
 6Angĭn thut nao pơ gah thu ̱ng  

laih anŭn wơ̆t nao pơ gah dư̱r;  
ñu wir-dar nanao,  
jing tơlơi ñu wơ̆t glaĭ pơ anih dar hơđăp ñu yơh.  

7Abih-bang hơnŏh hăng krong ia rô nao pơ rơsĭ,  
samơ̆ rơsĭ ƀu či bă hĭ ôh.  

Truh pơ anih khul hơnŏh hăng krong ia tơbiă rai,  
pơ anih anŭn yơh hơnŏh hăng krong anŭn wơ̆t glaĭ dơ̆ng.  

8Abih-bang tơlơi-mơnơ̆ng le̱ng kơ gleh-tơnap,  
mơnuih-mơnam ƀu thâo pơhiăp tơbiă djŏp ôh yuakơ gleh đơi.  

Mơta lăng ƀu hrăp ôh,  
tơngia kŏn bă lơi tơlơi ñu hơmư̆.  

9Hơget-tơlơi hơmâo laih, či hơmâo glaĭ dơ̆ng tơlơi anŭn,  
hơget-tơlơi hơmâo pơgiŏng hĭ laih, ăt či pơgiŏng glaĭ dơ̆ng;  
ƀu hơmâo tơlơi hơget phrâo ôh gah yŭ yang-hrơi anai.  

10Hơmâo mơ̆ mơnuih-mơnam dưi laĭ tui anai,  
“Lăng bĕ! Anai yơh jing tơlơi phrâo”?  
Sit ƀu hơmâo ôh, tơlơi anŭn hơmâo laih pơ anai čơdơ̆ng mơ̆ng đưm-đă adih;  

tơlơi anŭn hơmâo laih pơ anai hlâo kơ rơnŭk ta.  
11u hơmâo tơlơi djă-hơdơr kơ ƀing mơnuih-mơnam đưm-đă adih ôh,  

laih anŭn wơ̆t-hăng ƀing hlơi pô aka ƀu hơmâo ôh,  
ƀing tơdơi kơ ƀing gơñu ăt kŏn či djă-hơdơr lơi kơ ƀing gơñu.  

Tơlơi Rơgơi Jing Đôč-Đač  
12Kâo yơh jing nai-pơtô prŏng, pơtao kơ ƀing Israel amăng plei Yerusalaim. 13Kâo jao 

kâo pô kiăng kơ hrăm laih anŭn hơduah-kơsem abih-bang tơlơi hơmâo truh hĭ laih gah 
yŭ adai anai. Anŭn jing tơlơi kơtraŏ biă-mă yơh Ơi Adai hơmâo pioh laih ƀơi mơnuih-
mơnam! 14Kâo hơmâo ƀuh laih abih-bang tơlơi hơmâo pơgiŏng hĭ laih amăng lŏn-
tơnah anai; abih-bang gơñu jing đôč-đač kar hăng đuaĭ tui glung angĭn thut yơh.  

15Hơget tơlơi wĕ-wŏ laih, ƀu dưi pơtơpă hĭ dơ̆ng tah;  
hơget gơnam kơƀah hĭ ƀu hơmâo ôh, sit ƀu dưi yap ôh.  

 
16Kâo pô pơmĭn tui anai, “Kâo hơmâo prŏng laih, laih anŭn prŏng tui amăng tơlơi 

rơgơi hloh kơ hlơi pô git-gai wai-lăng laih plei Yerusalaim hlâo kơ rơnŭk kâo; kâo 
hơmâo mưn-tŭ laih lu tơlơi rơgơi laih anŭn tơlơi thâo-pơmĭn.”a 17Giŏng anŭn, kâo gir 
kâo pô kiăng kơ thâo-hluh tơlơi rơgơi, wơ̆t-hăng tơlơi hưt-dư laih anŭn tơlơi kơmlư; 
samơ̆ kâo ăt hrăm mă laih tơlơi anŭn dơ̆ng mơ̆n, jing kar hăng tơlơi đuaĭ tui glung 
angĭn thut yơh. b  
 

18Yuakơ hơmâo lu tơlơi rơgơi, tơlơi rơngot-hơning ăt lu mơ̆n;  
jai hơmâo lu tơlơi thâo-pơmĭn, jai hơmâo lu tơlơi kơŭ-kơuăn yơh.  

 

2  

Khul Tơlơi Pơmơak Jing Đôč-Đač  
1Kâo pơmĭn amăng pran-jua kâo tui anai, “Kâo či lông-lăng tơlơi pơmơak kiăng kơ 

hơduah-lăng hơget-tơlơi jing hiam.” Samơ̆ tơlơi anŭn ăt jing hĭ tơlơi đôč-đač mơ̆n. 
2Kâo laĭ tui anai, “Mơnuih klao jing mlŭk yơh. Hơget-tơlơi pơmơak pơgiŏng hĭ bruă 
lĕ?” 3Kâo gir pơmơak kơ kâo pô hăng ia-tơpai laih anŭn ngă tui tơlơi kơmlư, samơ̆ 
kâo ăt ngă tui tơlơi rơgơi. Kâo kiăng ƀuh hơget-tơlơi jing lăp-yom kơ mơnuih-mơnam 
ngă gah yŭ adai amăng ƀiă khul hrơi tơlơi hơdip gơñu.  

4Kâo pơgiŏng hĭ khul hơdră-bruă prŏng: Anŭn jing bruă kâo pơdơ̆ng đĭ khul sang kơ 
kâo pô laih anŭn pla khul đang boh-kơƀâo yơh.c 5Kâo pơkra khul tơdron-đang laih anŭn 
pla lu djuai boh-črohd amăng anŭn. 6Kâo pơkra khul dơnao pioh ia kiăng kơ pruih khul 
kơyâo čă đĭ prŏng. 7Kâo blơi mă ƀing hlŭn đah-rơkơi đah-kơmơi laih anŭn ăt hơmâo 
ƀing hlŭn pơkŏn dơ̆ng jing ƀing hơmâo tơkeng rai laih amăng sang kâo. Kâo ăt hơmâo 
khul rơmô laih anŭn khul triu bơbe lu hloh kơ hlơi pô dŏ hơdip amăng plei Yerusalaim 
hlâo kơ kâo mơ̆n.e 8Kâo ăt pơƀut glaĭ kơ kâo pô khul amrăkf laih anŭn mah, wơ̆t-hăng 

                                                 
a1:16 1 ing Pơtao 4:29-31.  
b1:17 Hôsea 12:1.  
c2:4 1 ing Pơtao 10:23-27; 2 Hră-Ruai 9:22-27.  
d2:5: Anai ăt jing “boh-troh” mơ̆n.  
e2:7 1 ing Pơtao 4:23.  
f2:8: Anai ăt jing “prăk” mơ̆n.  

mŭk-dramg ƀing pơtao laih anŭn khul kwar duh jia kơ kâo. Kâo ăt hơmâo ƀing adoh 
đah-rơkơi đah-kơmơi wơ̆t-hăng lu bơnai-hle̱, jing khul tơlơi pơmơak kơ pran-jua ƀing 
đah-rơkơi.h 9Kâo jing hĭ yom-pơphan hloh kơ hlơi pô dŏ hơdip amăng plei Yerusalaim 
hlâo kơ kâo. Amăng abih-bang tơlơi anŭn, kâo ngă hăng tơlơi rơgơi kâo yơh.i  
 

10Kâo ƀu hơngah hĭ ôh hơget-tơlơi mơta kâo amoaih-kiăng;  
kâo ƀu hơngah hĭ ôh tơlơi pơmơak kơ pran-jua kâo.  

Pran-jua kâo mơak-mơai amăng abih bruă kâo ngă,  
sit anŭn yơh jing tơlơi bơni kơ abih-bang bruă-mơnuă kâo mă.  

11Samơ̆ tơdang kâo kơsem-ep abih-bang bruă mơ̆ng tơngan kâo hơmâo ngă laih  
laih anŭn hơget-tơlơi kâo hơmâo jŭ-pla kiăng kơ hơmâo,  
abih-bang tơlơi jing đôč-đač, jing kar hăng tơlơi đuaĭ tui glung angĭn thut 
đôč yơh;  

ƀu hơmâo tơlơi tŭ-yua hơget ôh gah yŭ yang-hrơi.  

Tơlơi Rơgơi Laih Anŭn Tơlơi Kơmlư Jing Đôč-Đač  

 
12Giŏng anŭn, kâo gai khul tơlơi pơmĭn kâo pơmĭn nao kơ tơlơi rơgơi,  

laih anŭn ăt kơ tơlơi hưt-dư, tơlơi kơmlư mơ̆n.  
Hơget-tơlơi dơ̆ng pô tŏ-tui pơtao dưi ngă hloh kơ hơget-tơlơi hơmâo ngă laih 

hĭ lĕ?  
13Kâo ƀuh tơlơi rơgơi jing hiam hloh kơ tơlơi kơmlư,  

kar hăng tơlơi bơngač jing hiam hloh kơ tơlơi kơnăm-mơmŏt yơh.  
14Mơnuih rơgơi hơmâo mơta ƀơi akŏ ñu,  

tơdang anŭn mơnuih mlŭk rơbat amăng tơlơi kơnăm-mơmŏt;  
samơ̆ kâo ƀuh rơđah kơ tơlơi abih-dua mơnuih anŭn le̱ng kơ hơmâo hrŏm 

sa bưng-thut.j  
 

15Giŏng anŭn, kâo pơmĭn amăng pran-jua kâo tui anai,  
 

“Bưng mơnuih mlŭk ăt či jing hĭ bưng kâo mơ̆n.  

                                                 
g2:8: Anai ăt jing “kŏng-ngăn” mơ̆n.  
h2:8 1 ing Pơtao 10:10, 14-22.  
i2:9 1 Hră-Ruai 29:25.  
j2:14: Anai ăt jing “bưng-ai” mơ̆n.  

Tui anŭn, hơget-tơlơi kâo hơmâo tơlơi tŭ-yua tơdang jing rơgơi lĕ?”  
Kâo pơmĭn amăng pran-jua kâo tui anai,  
“Tơlơi anŭn ăt jing hĭ đôč-đač mơ̆n.”  

16Yuakơ mơnuih rơgơi ăt hrup hăng mơnuih mlŭk mơ̆n, arăng ƀu či djă-hơdơr 
gơñu sui dơ̆ng tah;  

amăng khul hrơi pơanăp, arăng či wơr-bĭt hĭ abih-dua gơñu yơh.  
Hrup hăng mơnuih mlŭk, mơnuih rơgơi ăt khŏm djai mơ̆n!  

Tơlơi Mă-Bruă Jing Đôč-Đač  
17Tui anŭn yơh, kâo pơrơmut kơ tơlơi hơdip yuakơ bruă-mơnuă ngă laih gah yŭ 

yang-hrơi jing tơlơi pơrơngot hĭ kâo. Abih-bang tơlơi anŭn jing đôč-đač, jing tơlơi 
đuaĭ tui glung angĭn thut yơh. 18Kâo pơrơmut kơ abih-bang tơlơi-bruă kâo hơmâo mă 
laih gah yŭ yang-hrơi, yuakơ kâo khŏm pioh glaĭ hơdôm gơnam anŭn kơ pô tơdơi kơ 
kâo. 19Laih anŭn hlơi pô thâo-krăn kơ ñu anŭn jing mơnuih rơgơi ƀôdah mơnuih mlŭk 
lĕ? Samơ̆ ñu či mă-tŭ abih-bang bruă kâo hơmâo yua laih tơlơi gleh-tơnap kâo laih 
anŭn tơlơi thâo kâo kiăng kơ ngă gah yŭ yang-hrơi anai. Tơlơi anŭn ăt jing hĭ đôč-đač 
mơ̆n. 20Tui anŭn yơh, jua-pơmĭn kâo čơdơ̆ng tah-hơtai kơ abih-bang bruă-mă gleh-glan 
kâo ngă gah yŭ yang-hrơi. 21Yuakơ sa čô mơnuih dưi mă bruă ñu hăng tơlơi rơgơi, 
tơlơi thâo-pơmĭn laih anŭn tơlơi thâo kơčĕ, giŏng anŭn ñu khŏm lui hĭ abih-bang tơlơi 
ñu hơmâo kơ pô ƀu hơmâo mă-bruă ôh kơ tơlơi-bruă anŭn. Anŭn yơh ăt jing hĭ tơlơi 
đôč-đač laih anŭn tơlơi ƀu mơyŭn prŏng mơ̆n. 22Hơget-tơlơi sa čô mơnuih hơmâo tŭ-
yua kơ abih-bang bruă laih anŭn kơ tơlơi gir-kơtir amoaih-kiăng jing khul tơlơi ñu mă-
bruă gleh gah yŭ yang-hrơi lĕ? 23Amăng abih hrơi ñu dŏ hơdip, bruă ñu ba rai tơlơi 
ruă-nuă rơngot-hơning yơh, wơ̆t-hăng amăng mlam, tơlơi pơmĭn ñu ăt kŏn pơdơi lơi. 
Tơlơi anŭn ăt jing hĭ đôč-đač mơ̆n.k  

24Sa čô mơnuih ƀu dưi ngă hơget ôh hloh kơ tơlơi kiăng kơ ƀơ̆ng, mơñum laih anŭn 
hơduah-sem tơlơi mơak-hrăp amăng bruă-mơnuă ñu. Ăt tơlơi-bruă anŭn mơ̆n kâo thâo-
krăn jing mơ̆ng tơngan Ơi Adai.l 25Yuakơ rơngiao kơ Ñu, hlơi pô dưi ƀơ̆ng ƀôdah 
hơduah-ƀuh tơlơi hơ̆k-mơak lĕ? 26Bơ kơ hlơi pô pơmơak kơ Ñu, Ơi Adai pha-brơi 
tơlơi rơgơi, tơlơi thâo-pơmĭn laih anŭn tơlơi hơ̆k-mơak, samơ̆ kơ mơnuih soh-sat, Ơi 
Adai pha-brơi sa mơta bruă kiăng kơ pơƀut laih anŭn pơkŏm-pioh mŭk-dram kiăng kơ 
jao-brơi kơ hlơi pô pơmơak kơ Ơi Adai yơh. Tơlơi anŭn ăt jing hĭ đôč-đač mơ̆n, jing 

                                                 
k2:23 Yôb 5:7; 14:1.  
l2:24 Tơlơi Pô-Pơtô 3:13; 5:18; 9:7; Yesayah 56:12; Luk 12:19; 1 Korinthos 15:32.  

kar hăng tơlơi đuaĭ tui glung angĭn thut đôč yơh.m  

3  

Sa Gưl Kơ Abih-Bang Bruă-Mơnuă  
1Hơmâo sa gưl kơ abih-bang tơlơi-mơnơ̆ng, laih anŭn sa bơyan kơ abih-bang bruă-

mơnuă gah yŭ adai anai:  
2hơmâo gưl kiăng kơ tơkeng rai laih anŭn hơmâo gưl kiăng kơ djai hĭ,  

hơmâo gưl kiăng kơ pla laih anŭn hơmâo gưl kiăng kơ buč hĭ,  
3hơmâo gưl kiăng kơ pơdjai laih anŭn hơmâo gưl kiăng kơ pơsuaih,  

hơmâo gưl kiăng kơ pơglưh trŭn laih anŭn hơmâo gưl kiăng kơ pơdơ̆ng đĭ,  
4hơmâo gưl kiăng kơ hia laih anŭn hơmâo gưl kiăng kơ klao,  

hơmâo gưl kiăng kơ rơngot-hơning laih anŭn hơmâo gưl kiăng kơ yŭn-
suang,  

5hơmâo gưl pơbra hyu khul boh-pơtâo laih anŭn hơmâo gưl pơƀut glaĭ gơñu,  
hơmâo gưl kiăng kơ kuar-čum laih anŭn hơmâo gưl kiăng kơ ƀu kuar-čum 

ôh,  
6hơmâo gưl kiăng kơ hơduah-sem laih anŭn hơmâo gưl kiăng kơ hơngah lui hĭ,  

hơmâo gưl kiăng kơ djă-pioh laih anŭn hơmâo gưl kiăng kơ glŏm hĭ,  
7hơmâo gưl kiăng kơ hek-pơrai hĭ laih anŭn hơmâo gưl kiăng kơ sĭt-pơsir glaĭ,  

hơmâo gưl kiăng kơ dŏ-rơiăt laih anŭn hơmâo gưl kiăng kơ pơhiăp,  
8hơmâo gưl kiăng kơ khăp laih anŭn hơmâo gưl kiăng kơ pơrơmut,  

hơmâo gưl kơ tơlơi pơblah laih anŭn hơmâo gưl kơ tơlơi rơnŭk-rơno ̱m.  
 

9Hơget-tơlơi pô mă-bruă hơmâo tơlơi tŭ-yua mơ̆ng bruă-mơnuă ñu lĕ? 10Kâo hơmâo 
ƀuh laih bruă grơ̆ng-glăm kơtraŏ Ơi Adai hơmâo pioh laih ƀơi mơnuih-mơnam. 11Ñu 
hơmâo hrih-pơjing abih-bang tơlơi hiam-klă amăng gưl tơlơi-mơnơ̆ng anŭn. Ñu hơmâo 
pioh laih tơlơi hlŏng-lar amăng jua-pơmĭn mơnuih-mơnam; samơ̆ ƀing gơñu ƀu thâo 
hơduah-hluh ôh hơget-tơlơi Ơi Adai hơmâo ngă laih čơdơ̆ng mơ̆ng phŭn hlŏng truh pơ 
hơnăl-tuč. 12Kâo thâo ƀu hơmâo tơlơi hơget ôh jing hiam hloh kơ mơnuih-mơnam hơ̆k-
mơak laih anŭn mă-bruă hiam-klă tơdang ƀing gơñu hlak dŏ-hơdip. 13Tơlơi rĭm čô dưi 
ƀơ̆ng-huă, mơñum laih anŭn hơduah-sem tơlơi mơak-hrăp mơ̆ng abih-bang bruă ñu 
ngă, jing gơnam Ơi Adai brơi-pơyơr yơh. 14Kâo thâo sit rĭm tơlơi Ơi Adai ngă, či dŏ 
kơjăp hlŏng-lar yơh. u hơmâo ôh hơget-tơlơi dưi pơmŭt thim dơ̆ng amăng anŭn 

                                                 
m2:26 Yôb 32:8; Pơrơtưh 2:6.  

 6



ƀôdah mă-pơđuaĭ hĭ mơ̆ng anŭn. Ơi Adai ngă tui anŭn kiăng kơ mơnuih-mơnam huĭ-
pơpŭ kơ Ñu yơh.  
 

15Tơlơi hơget hơmâo ră anai, ñu hơmâo laih čơdơ̆ng mơ̆ng hlâo,  
tơlơi hơget či hơmâo pơanăp, ñu hơmâo laih čơdơ̆ng mơ̆ng hlâo adih;  
laih anŭn Ơi Adai yơh či brơi truh glaĭ dơ̆ng hơdôm tơlơi hơmâo rơgao hĭ 

laih.  
16Laih anŭn kâo ƀuh tơlơi pơkŏn dơ̆ng gah yŭ yang-hrơi tui anai:  

 
Amăng anih phat-kơđi, hơmâo tơlơi sat-ƀai pơ anŭn,  

amăng anih djơ̆-tơpă, hơmâo tơlơi sat-ƀai pơ anŭn.  
 17Kâo pơmĭn amăng pran-jua kâo tui anai,  

 
“Ơi Adai či phat-kơđi kơ abih-dua mơnuih tơpă-hơnơ̆ng hrŏm-hăng mơnuih 

sat-ƀai yơh,  
yuakơ či hơmâo gưl kơ rĭm bruă-mơnuă,  
jing sa gưl kơ rĭm bruă ngă yơh.”  

18Kâo ăt pơmĭn mơ̆n tui anai, “Bơ kơ ƀing mơnuih-mơnam, Ơi Adai lông-lăng ƀing 
gơñu kiăng kơ ƀing gơñu dưi ƀuh yơh, ƀing gơñu ăt jing kar hăng khul hlô-mơnơ̆ng 
mơ̆n. 19Bưng-thut mơnuih-mơnam hrup hăng bưng hlô-mơnơ̆ng; ăt bưng-thut anŭn mơ̆n 
abih-dua gơñu či bưp: Anŭn jing tơdang pô anai djai, pô adih ăt djai mơ̆n. Abih-bang 
le̱ng kơ thâo suă-jua soh-sel. Mơnuih ƀu hơmâo tơlơi tŭ-yua hloh kơ hlô-mơnơ̆ng ôh. 
Abih-bang tơlơi jing hĭ đôč-đač yơh. 20Abih-bang nao pơ sa boh anih. Anŭn jing abih-
bang tơbiă rai mơ̆ng ƀruih-lŏn, laih anŭn abih-bang ƀing gơñu ăt wơ̆t glaĭ pơ ƀruih-lŏn 
mơ̆n. 21Hlơi pô thâo-krăn tơdah bơngăt mơnuih đuaĭ đĭ laih anŭn tơdah bơngăt hlô-
mơnơ̆ng trŭn nao pơ lŏn-tơnah lĕ?”  

22Tui anŭn, kâo ƀu ƀuh ôh tơlơi hơget hiam hloh kơ mơnuih-mơnam kiăng kơ hơ̆k-
mơak amăng bruă-mơnuă ñu, yuakơ anŭn jing tơlơi Ơi Adai pơkă laih kơ ñu. Yuakơ 
ƀu hơmâo hlơi pô ôh dưi pơrơđah kơ ñu hơdôm tơlơi či truh tơdơi kơ ñu djai laih.  

4  

Tơlơi Kơtư̆-Juă, Bruă-Mơnuă Gleh, Tơlơi u Pơjing Gơyut  
1Kâo kơsem-lăng dơ̆ng amăng tơlơi hơdip laih anŭn ƀuh abih-bang tơlơi kơtư̆-juă 

hơmâo truh laih gah yŭ yang-hrơi tui anai:  

Kâo ƀuh ia-mơta ƀing mơnuih arăng kơtư̆-juă,  

laih anŭn ƀing gơñu ƀu hơmâo pô pơjuh-alum ôh;  
tơlơi dưi-kơtang dŏ gah ƀing kơtư̆-juă gơñu,  
tui anŭn ƀing gơñu ƀu hơmâo pô djru ôh.  

2Laih anŭn kâo pơhaih tui anai: Mơnuih hơmâo djai hăng đuaĭ hĭ thĕng laih,  
jing pô hơ̆k-mơak hloh kơ pô dŏ hơdip yơh.  

3Samơ̆ hơmâo mơnuih jing hiam hloh kơ abih-dua gơñu anŭn,  
anŭn jing pô aka ƀu hơmâo rai ôh,  
jing pô aka ƀu ƀuh djơ̆ tơlơi sat-ƀai ôh,  
jing tơlơi arăng ngă laih gah yŭ yang-hrơi.  

 
4Laih anŭn kâo ƀuh abih-bang bruă-mơnuă, abih-bang tơlơi thâo amăng bruă le̱ng kơ 

tơbiă rai mơ̆ng pran-jua mơnuih pơiăngn hăng pô re̱ng-gah ñu. Ăt tơlơi anŭn mơ̆n jing 
hĭ đôč-đač, jing kar hăng tơlơi đuaĭ tui glung angĭn thut đôč yơh.o  
 

5Mơnuih mlŭk kuar tơngan ñu yuakơ alah  
laih anŭn pơrai hĭ ñu pô yơh.  

6Hơmâo bă sa kơpŏt tơngan samơ̆ hơmâo jua-pơmĭn rơnŭk-hơđơ̆ng  
jing hiam hloh kơ bă dua kơpŏt tơngan hăng bruă-mơnuă gleh-glan  
jing kar hăng đuaĭ tui glung angĭn thut đôč.p  

7Laih anŭn kâo ăt ƀuh khul tơlơi jing đôč-đač pơkŏn dơ̆ng mơ̆n gah yŭ kơ yang-hrơi 
tui anai:  
 

8Hơmâo sa čô kơnơ̆ng dŏ hơjăn-păn;  
ñu ƀu hơmâo ană đah-rơkơi kŏn hơmâo ƀing ayŏng adơi lơi.  

Bruă-mơnuă gleh ñu mă ƀu pơdơi ôh,  
samơ̆ jua-pơmĭn ñu ƀu hrăp-mơak ôh kơ tơlơi pơdrŏng ñu.  

Ñu tơña tui anai, “Kâo hlak mă-bruă anai kơ hlơi lĕ?  
Yua-hơget kâo pô hlak pơpĕ-đuaĭ hĭ mơ̆ng tơlơi mơak-mơai lĕ?”  
Tơlơi anŭn ăt jing hĭ đôč-đač mơ̆n,  

jing bruă-mơnuă ƀu mơak-mơai ôh!  
                                                 
n4:4: Anai ăt jing “moăñ” mơ̆n.  
o4:4 Hôsea 12:1.  
p4:6 Hôsea 12:1.  

9Dua čô jing hiam hloh kơ sa čô,  
yuakơ ƀing gơñu či hơmâo nua yom kơ bruă gơñu mă tui anai:  

10Tơdah sa čô lê ̆-rơbuh hĭ,  
pô gơyut ñu yơh dưi djru rŭ̱-pơdơ̆ng đĭ ñu.  

Samơ̆ pap-mơñai yơh kơ hlơi pô lê ̆-rơbuh  
laih anŭn ƀu hơmâo hlơi pô ôh kiăng djru rŭ̱-pơdơ̆ng đĭ ñu!  

11Kar hăng tơlơi anai mơ̆n, tơdah dua čô đih jĕ hăng tơdruă, ƀing gơñu či pơđao 
yơh.  

Samơ̆ hiư̆m-pă sa čô či dưi pơđao lĕ?  
12Kơnơ̆ng sa čô amuñ yơh kơ arăng dưi-hĭ kơ ñu,  

samơ̆ dua čô dưi pơgang gơñu pô yơh.  
Sa boh hrĕ-kuĭ hơmâo klâo ară mơñam hrŏm, ƀu či amuñ tơĭ hĭ ôh.  

Tơlơi Tŭ-Yua Jing Hĭ Đôč-Đač  
13Čơhao sa čô ƀun-rin samơ̆ tơdăm rơgơi jing hiam hloh jing hĭ sa čô pơtao samơ̆ tha 

mlŭk, jing pô ƀu či thâo răng kŏn thâo mă-tŭ tơlơi pơkơđiăng lơi. 14Pô tơdăm năng-ai 
tơbiă rai mơ̆ng sang-mơnă kiăng kơ nao jing pơtao, ƀôdah arăng hơmâo tơkeng rai ñu 
amăng tơlơi rin-ƀun amăng lŏn-čar ñu. 15Kâo ƀuh abih-bang hlơi pô hơdip laih anŭn 
mă-bruă gah yŭ yang hrơi le̱ng kơ đuaĭ tui pô tơdăm anŭn, jing pô tŏ-tui jing pơtao 
yơh. 16u hơmâo đŭt hĭ ôh kơ abih-bang mơnuih jing ƀing hơdip hlâo kơ ƀing gơñu. 
Samơ̆ ƀing hlơi pô rai tơdơi ƀu pơmơak kơ pô tŏ-tui jing pơtao ôh. Tơlơi anŭn ăt jing 
hĭ đôč-đač mơ̆n, jing kar hăng tơlơi đuaĭ tui glung angĭn thut đôč yơh.  

5  

Dŏ Amăng Tơlơi Huĭ-Pơpŭ Kơ Ơi Adai  
1Răng bĕ yak-rơbat ih tơdang ih nao pơ sang yang Ơi Adai. Nao jĕ bĕ kiăng kơ hơmư̆ 

jing hiam hloh kơ tơlơi pơyơr gơnam ngă yang pô mlŭk-mơgu, jing pô ƀu thâo-krăn ôh 
kơ tơlơi ƀing gơñu ngă soh.  
 

2Anăm jač-amač hăng amăng-bah ih ôh,  
anăm brơi jua-pơmĭn ih jač-amač  
pơhiăp hơget-tơlơi ƀơi anăp Ơi Adai ôh.  

Ơi Adai dŏ pơ adai adih  
laih anŭn ih dŏ ƀơi lŏn-tơnah anai,  
tui anŭn yơh brơi bĕ kơ boh-hiăp ih pơhiăp kơnơ̆ng ƀiă đôč.  

3Tơlơi rơpơi truh tơdang hơmâo lu tơlơi ƀlơ̆ng,  
ăt tui anŭn mơ̆n tơdang pô mlŭk pơhiăp lu jai, sit ñu či pơhiăp tơbiă tơlơi 

mlŭk yơh.  
 

4Tơdang ih ƀuăn-rơ̆ng laih hăng Ơi Adai, ih anăm pơtrưĭ kiăng kơ ƀu pơgiŏng hĭ ôh. 
Ñu ƀu hơmâo tơlơi mơak ôh hăng mơnuih mlŭk; tui anŭn pơgiŏng hĭ bĕ tơlơi ƀuăn-
rơ̆ng ih anŭn.q 5Čơhao ƀu ƀuăn-rơ̆ng ôh jing hiam hloh kơ ƀuăn-rơ̆ng samơ̆ ƀu pơgiŏng 
hĭ ôh. 6Anăm brơi ôh amăng-bah ih ba ih nao amăng tơlơi soh. Anăm pơhiăp pơrơđah 
ôh hăng ding-kơna sang yang tui anai, “Tơlơi ƀuăn-rơ̆ng kâo ƀuăn soh djơ̆ hĭ laih.” 
Yua-hơget Ơi Adai năng hil kơ hơget-tơlơi ih pơhiăp laih anŭn pơrai hĭ bruă-mơnuă 
mơ̆ng tơngan ih ngă lĕ? 7Rơpơi lu laih anŭn pơhiăp lu jing đôč-đač yơh. Hơnŭn yơh, 
dŏ amăng tơlơi huĭ-pơpŭ kơ Ơi Adai bĕ.  

Tơlơi Pơdrŏng-Săh Jing Đôč-Đač  
8Tơdah ih ƀuh ƀing ƀun-rin arăng kơtư̆-juă amăng tring laih anŭn khul tơlơi djơ̆-tơpă 

hăng tơlơi djơ̆-găl arăng hơngah lui hĭ, ih anăm dŏ-kơtuă ôh kơ khul tơlơi anŭn; yuakơ 
hơmâo pô glông hloh kơ pô khua-moa hlak pơgang brơi kơ pô khua-moa; laih anŭn 
gah ngŏ kơ dua gơñu, ăt hơmâo mơ̆n pô glông hloh dŏ pơgang brơi. 9Abih-bang 
mơnuih tŭ-mă bơyan hơpuă đĭ-kơyar, samơ̆ sa čô pơtao ăt kơnang kơ bơyan hơpuă 
mơ̆n.r  
 

 10Hlơi pô khăp kơ prăk, wơ̆t-tơdah ñu anŭn hơmâo lu prăk samơ̆ ƀu či hơmâo djŏp 
ôh kơ ñu;  

hlơi pô khăp kơ mŭk-dram, ñu anŭn ƀu či hrăp-mơak ôh hăng prăk-pơtŭm 
ñu hơmâo.  

Tơlơi anŭn ăt jing hĭ đôč-đač mơ̆n.  
 

 11Tơdah dram-gơnam hơmâo lu jai,  
ƀing yua gơnam anŭn ăt hơmâo lu mơ̆n.  

Laih anŭn hơget-gơnam anŭn jing kơmlai kơ pô hơmâo dram-gơnam anŭn  
rơngiao kơ tơlơi pơmơak kơ mơta pô hơmâo dram-gơnam anŭn lĕ?  

 
12Tơlơi mơnuih mă-bruă gleh pĭt jing jơman-hiam,  

                                                 
q5:4 Tơlơi Adoh Bơni-Hơơč 66:13-14.  
r5:9 Jơlan anai amăng hră tơlơi Hêbrơ ƀu rơđah ôh hơget-tơlơi kiăng-laĭ.  

wơ̆t-tơdah ñu ƀơ̆ng-huă ƀiă ƀôdah lu,  
samơ̆ tơlơi mơnuih pơdrŏng hơmâo gơnam bă-blai ngă brơi kơ ñu ƀu thâo 

pĭt ôh.  
13Kâo hơmâo ƀuh laih tơlơi rơngot-hơning gah yŭ kơ yang-hrơi tui anai:  

 
Anŭn jing mŭk-dram pô pơkŏm-pioh jing hĭ tơlơi răm kơ ñu pô yơh,  

14ƀôdah mŭk-dram rơngiă hĭ yua-mơ̆ng tơlơi truh tơl,  
tui anŭn tơdang ñu hơmâo sa čô ană đah-rơkơi,  
ñu ƀu hơmâo hơget dơ̆ng tah pioh glaĭ brơi kơ ană ñu anŭn.  

15Dŏ-mơhlŭn yơh sa čô tơbiă rai mơ̆ng kian amĭ ñu,  
ñu djai-rơngiă hĭ ăt kar hăng tơlơi ñu hơmâo rai mơ̆n.  

Ñu ƀu djă ba hăng tơngan ñu hơget ôh mơ̆ng tơlơi ñu mă-bruă.s  
16Tơlơi anai ăt jing sa tơlơi rơngot-hơning mơ̆n tui anai:  

 
Hiư̆m-pă ñu tơbiă rai, ñu ăt djai-rơngiă hĭ hrup hăng anŭn mơ̆n,  

laih anŭn hơget-tơlơi ñu hơmâo tŭ-yua  
yuakơ ñu mă-bruă gleh kar hăng đuaĭ tui glung angĭn lĕ?  

17Amăng abih hrơi ñu hơdip, ñu ƀơ̆ng amăng tơlơi kơnăm-mơmŏt,  
hăng tơlơi tah-hơtai prŏng, tơlơi ruă-nuă laih anŭn tơlơi hil-nač yơh.  

 
18Giŏng anŭn, kâo thâo-hluh tơlơi anai, hiam hăng djơ̆ yơh kơ sa čô mơnuih ƀơ̆ng 

laih anŭn mơñum; laih anŭn kiăng hơduah-sem tơlơi mơak-hrăp amăng bruă-mơnuă 
gleh-glan gah yŭ kơ yang-hrơi jăng-jai hơdip amăng ƀiă hrơi, jing khul hrơi Ơi Adai 
hơmâo brơi laih kơ ñu, yuakơ anŭn jing črăn-pơkă brơi kơ ñu laih. 19Hloh kơ anŭn 
dơ̆ng, tơdang Ơi Adai pha-brơi kơ hlơi pô mŭk-dram laih anŭn kŏng-ngăn, anŭn jing 
Ñu brơi kơ pô anŭn mơak-yua gơnam anŭn, mă-tŭ črăn-pơkă ñu pô laih anŭn hơ̆k-
mơak amăng bruă-mơnuă ñu, jing tơlơi brơi-pơyơr mơ̆ng Ơi Adai yơh. 20Ñu pơmĭn ƀiă 
biă-mă kơ khul hrơi ñu hơdip, yuakơ Ơi Adai djru brơi kơ ñu hơmâo tơlơi hơ̆k-mơak 
amăng pran-jua ñu yơh.  

6  
1Kâo hơmâo ƀuh laih tơlơi rơngot-hơning pơkŏn dơ̆ng gah yŭ kơ yang-hrơi, jing 

tơlơi kơtraŏ biă-mă ƀơi mơnuih-mơnam tui anai: 2Ơi Adai pha-brơi kơ sa čô mơnuih 
mŭk-dram, kŏng-ngăn laih anŭn tơlơi pơpŭ-pơyom, tui anŭn mơnuih ƀu kơƀah hĭ tơlơi 
                                                 
s5:15 Yôb 1:21; Tơlơi Adoh Bơni-Hơơč 49:17; 1 Timothe 6:7.  

hơget-get ôh kơ pran-jua ñu amoaih-kiăng; samơ̆ Ơi Adai ƀu brơi kơ ñu dưi tŭ-mơak 
ƀơi gơnam anŭn ôh laih anŭn mơnuih tuai tŭ-mơak pơala brơi kơ ñu. Tơlơi anŭn jing 
hĭ đôč-đač yơh, jing tơlơi rơngot-hơning yơh.  

3Sa čô mơnuih dưi hơmâo sa-rơtuh čô ană laih anŭn hơdip amăng lu thŭn; samơ̆ ñu 
hơdip sui dơ̆ pă tŭ mơ̆n, tơdah ñu ƀu dưi tŭ-mơak tơlơi đĭ-kơyar ñu laih anŭn djai ƀu 
hơmâo arăng dơ̱r djơ̆-lăp ôh, kâo laĭ kơ tơlơi sa čô ană nge lê̆ hĭ mơ̆ng kian yơh jing 
mơyŭn-hiam hloh kơ ñu. 4Ană nge anŭn rai ƀu hơmâo tơlơi tŭ-yua ôh, ñu djai-rơngiă 
hĭ amăng tơlơi kơnăm-mơmŏt laih anŭn arăng ƀu hơdơr djơ̆ kơ anăn ñu dơ̆ng tah. 
5Wơ̆t-tơdah ñu aka ƀu thâo ƀuh yang-hrơi ƀôdah thâo-krăn hơget-get ôh, samơ̆ ñu 
hơmâo tơlơi pơdơi hloh kơ pô anŭn, 6wơ̆t-tơdah pô anŭn hơdip truh kơ dua-rơbâot 
thŭn samơ̆ ƀu thâo tŭ-mơak tơlơi đĭ-kơyar ôh. Hơnăl-tuč, abih-bang mơnuih ƀu či wơ̆t 
glaĭ hrŏm pơ sa boh anih ôh hă?  
 

7Abih-bang tơlơi gir-kơtir mơnuih jing kơ amăng-bah ñu yơh,  
samơ̆ hlŭng ñu ƀu či trơi-hrăp ôh.  

 8Hơget-tơlơi tŭ-yua pô rơgơi hơmâo hloh kơ mơnuih mlŭk lĕ?  
Hơget-tơlơi mơnuih ƀun-rin hơmâo  

mơ̆ng tơlơi ñu pô thâo hơdip-hơdơ̆ng ƀơi anăp mơnuih pơkŏn lĕ?  
9Čơhao mơak hăng hơdôm gơnam ih hơmâo  

jing hiam hloh kơ tơlơi ih kiăng nanao kơ gơnam pơkŏn dơ̆ng.  
Tơlơi anŭn ăt jing hĭ đôč-đač mơ̆n,  

jing kar hăng tơlơi đuaĭ tui glung angĭn thut đôč yơh.u  
10Hơget gơnam hơmâo ră anai, jing gơnam hơmâo laih anăn hlâo adih,  

laih anŭn hơget mơnuih-mơnam jing, arăng ăt thâo-krăn laih mơ̆n;  
ƀu hơmâo ôh hlơi pô dưi pơrơjăh glaĭ hăng pô kơtang hloh kơ ñu pô.  

11Boh-hiăp ƀrư̆ lu tui,  
tơlơi kiăng-laĭ ăt jing hĭ ƀiă mơ̆n,  
laih anŭn hiư̆m-pă boh-hiăp anŭn pha-brơi tơlơi tŭ-yua kơ hlơi pô lĕ?  

 
12Yuakơ hlơi pô thâo-krăn hơget-tơlơi jing hiam kơ mơnuih amăng tơlơi hơdip, jing 

tơlơi mơnuih găn nao amăng ƀiă hrơi ƀu tŭ-yua kar hăng tơui lĕ? Hlơi pô dưi ruai kơ 
ñu hơget-tơlơi či truh gah yŭ kơ yang-hrơi tơdơi kơ ñu djai-rơngiă hĭ laih lĕ?  

                                                 
t6:6: Anai jing 2,000.  
u6:9 Hôsea 12:1.  

7  

Tơlơi Rơgơi  
1Sa boh anăn hiam-klă jing hiam hloh kơ ia-jâo,  

laih anŭn hrơi djai jing hiam hloh kơ hrơi tơkeng rai.v  
2Čơhao nao pơ sang arăng čŏk-hia  

jing hiam hloh kơ nao pơ sang arăng ƀơ̆ng-huă,  
yuakơ tơlơi djai jing bưng-thut kơ rĭm mơnuih;  
tui anŭn mơnuih hơdip khŏm djă-pioh bĕ tơlơi anŭn amăng pran-jua.  

3Tơlơi kơŭ-kơuăn jing hiam hloh kơ tơlơi klao,  
yuakơ tơlơi rơngot jing hiam kơ jua-pơmĭn.  

4Jua-pơmĭn mơnuih rơgơi dŏ amăng sang rơngot-hơning,  
samơ̆ jua-pơmĭn ƀing mlŭk dŏ amăng sang pơmơak yơh.  

5Čơhao hơmư̆ tui tơlơi ƀuăh-pơtô mơnuih rơgơi  
jing hiam hloh kơ hơmư̆ tui tơlơi adoh mơnuih mlŭk.  

6Hrup hăng rơ̆k-drơi đuh gah yŭ kơ gŏ yơh,  
ăt tui anŭn mơ̆n kơ tơlơi klao mơnuih mlŭk.  

Tơlơi anŭn ăt jing hĭ đôč-đač mơ̆n.  
 

7Sit yơh tơlơi kơtư̆-juă ngă kơ mơnuih rơgơi jing hĭ mlŭk,  
laih anŭn gơnam plŏm-ƀlŏr pơrăm hĭ jua-pơmĭn yơh.  

 
8Tơlơi hơnăl-tuč kơ sa mơta-tơlơi jing hiam hloh kơ tơlơi čơdơ̆ng-phŭn tơlơi 

anŭn,  
laih anŭn tơlơi ư̆-añ jing hiam hloh kơ tơlơi pơgao-pơang yơh.  

9Anăm jač-amač hil ôh,  
yuakơ tơlơi hil-nač hơmâo bă-blai yơh amăng mơnuih mlŭk.w  

 
10Anăm pơhiăp tui anai ôh, “Yua-hơget khul hrơi đưm hlâo adih jing hiam hloh kơ 

khul hrơi ră anai lĕ?”  
Yuakơ ƀu jing rơgơi ôh tơdah tơña tơlơi tơña kar hăng anŭn.  

 

                                                 
v7:1 Pơrơtưh 22:1.  
w7:9 Yakơ 1:19.  

11Tơlơi rơgơi, hrup hăng sa lŏn kŏng-ngăn, jing sa tơlơi hiam yơh  
laih anŭn pha-brơi tơlơi kơmlai kơ rĭm čô hlơi pô ƀuh yang-hrơi.  

12Tơlơi rơgơi jing kar hăng sa boh anih pơgang  
kar hăng prăk jing sa boh anih pơgang yơh,  
samơ̆ tơlơi tŭ-yua mơ̆ng tơlơi thâo-pơmĭn jing tơlơi anai:  

Tơlơi rơgơi răng-wai brơi tơlơi hơdip pô hơmâo tơlơi rơgơi anŭn yơh.  
13Kơsem-pơmĭn bĕ tơlơi-bruă Ơi Adai hơmâo ngă laih tui anai:  

 
Hlơi pô dưi pơtơpă  

hơget-tơlơi Ơi Adai hơmâo pơwĕ hĭ laih lĕ?  
14Tơdang hrơi-mông jing hiam-klă, hơ̆k-mơak bĕ;  

samơ̆ tơdang hrơi-mông jing tơnap-tap, kơsem-pơmĭn bĕ tui anai:  
Ơi Adai hơmâo brơi rai laih tơlơi hiam hăng tơlơi tơnap-tap.  
Hơnŭn yơh, mơnuih ƀu dưi thâo lui hlâo ôh hơget-tơlơi kơ tơlơi hơdip-pơanăp 

ñu.  
15Amăng tơlơi hơdip đôč-đač kâo anai, kâo hơmâo ƀuh laih dua tơlơi anai:  

 
Mơnuih tơpă-hơnơ̆ng răm-rai hĭ amăng tơlơi tơpă-hơnơ̆ng ñu,  

laih anŭn mơnuih sat-ƀai hơdip sui amăng tơlơi sat-ƀai ñu.  
16Anăm yap ih pô jing tơpă-hơnơ̆ng đơi ôh,  

kŏn yap ih pô jing rơgơi đơi lơi,  
yuakơ tơlơi ih ngă anŭn či pơrai hĭ ih pô yơh.  

17Anăm jing hĭ sat-ƀai ôh,  
laih anŭn anăm jing mlŭk ôh,  
yuakơ tơlơi anŭn či pơdjai hĭ ih hlâo kơ hrơi mông pơkă laih kơ ih.  

18Hiam yơh kiăng kơ djă-pioh tơlơi anai  
laih anŭn ƀu phư-lui hĭ ôh tơlơi adih.  

Yuakơ mơnuih huĭ-pơpŭ kơ Ơi Adai či pơpĕ đuaĭ hĭ mơ̆ng tơlơi sat-ƀai hăng 
mlŭk anŭn.  

 
19Tơlơi rơgơi ngă kơ sa čô mơnuih rơgơi hơmâo tơlơi dưi-kơtang  

hloh kơ pluh čô khua djă-akŏ amăng sa boh plei yơh.  
 

20u hơmâo ôh hlơi pô tơpă-hơnơ̆ng ƀơi lŏn-tơnah anai  
jing pô ngă tơlơi tơpă laih anŭn ƀu či ngă soh ôh.  

21Anăm pơđi ̱ng tơngia hơmư̆ rĭm boh-hiăp mơnuih laĭ ôh,  

huĭdah ih či hơmư̆ pô ding-kơna ih hơtŏm-păh kơ ih yơh.  
22Ih pô thâo-krăn amăng pran-jua ih  

kơ tơlơi hơmâo lu wơ̆t laih ih pô hơmâo hơtŏm-păh laih ƀing pơkŏn.  
 

23Abih-bang tơlơi anŭn kâo lông-lăng laih hăng tơlơi rơgơi laih anŭn kâo laĭ tui anai,  
 

“Kâo či pơmĭn rơgơi yơh,”  
samơ̆ tơlơi anŭn dŏ ataih mơ̆ng kâo.  

24Hơget tơlơi rơgơi jing,  
jing ataih biă-mă laih anŭn dơlăm biă-mă yơh,  
hlơi pô dưi hơduah-ƀuh tơlơi rơgơi anŭn lĕ?  

25Tui anŭn, kâo pioh tơlơi pơmĭn kâo kơ tơlơi hrăm thâo-hluh,  
kiăng hơduah-lăng ep-kơsem tơlơi rơgơi laih anŭn tơhnăl-tơlơi mơnơ̆ng-

mơnuă  
laih anŭn kiăng thâo-hluh tơlơi sat-ƀai jing tơlơi mlŭk  
laih anŭn tơlơi kơmlư jing tơlơi hưt-dư yơh.  

 
26Kâo hơduah-ƀuh tơlơi ruă-phĭ̱ hloh kơ tơlơi djai  

anŭn jing tơlơi pô đah-kơmơi jing kar hăng sa boh ka̱p ƀač,  
jua-pơmĭn ñu jing sa boh čơđo̱ng  
laih anŭn tơngan ñu jing hrĕ-čuăk yơh.  

Mơnuih pă huĭ-pơpŭ kơ Ơi Adai, ñu anŭn či đuaĭ klaih hĭ mơ̆ng pô đah-kơmơi 
anŭn yơh,  

samơ̆ bơ kơ mơnuih soh-sat, pô đah-kơmơi anŭn či ƀač djơ̆ yơh.  
27Nai-pơtô laĭ tui anai, “Anai-nê, anai yơh jing tơlơi kâo hơmâo hơduah-ƀuh laih:  
 

“Pơmŭt thim sa tơlơi pơ tơlơi pơkŏn kiăng kơ hơduah-ƀuh hơdră-bruă khul 
tơlơi-mơnơ̆ng,  

28tơdang kâo hlak hơduah-sem samơ̆ ƀu hơduah-ƀuh ôh;  
kâo hơduah-ƀuh sa čô đah-rơkơi tơpă-hơnơ̆ng amăng sa-rơbâox čô,  
samơ̆ ƀu hơduah-ƀuh ôh sa čô đah-kơmơi amăng abih-bang ƀing gơñu.  

                                                 
x7:28: Anai jing 1,000.  

29Kơnơ̆ng sa tơlơi anai đôč yơh kâo hơduah-ƀuh:  
Ơi Adai pơjing laih mơnuih-mơnam tơpă-hơnơ̆ng,  

samơ̆ mơnuih-mơnam hơmâo đuaĭ nao laih kiăng kơ hơduah lu hơdră-
mơneč.”  

 

8  
1Hlơi jing pô hrup hăng mơnuih rơgơi lĕ?  

Hlơi pô thâo pŏk-pơblang kơ khul mơta-tơlơi lĕ?  
Tơlơi rơgơi yơh ngă brơi kơ ƀô̆-mơta mơnuih jing bơngač,  

laih anŭn pơplih hĭ tơlơi khăng gah rơngiao ƀô̆ anŭn.  

Tui-Gưt Kơ Pơtao  
2Kâo laĭ, tui-gưt bĕ kơ tơlơi pơtao pơđar, yuakơ ih ƀuăn-rơ̆ng laih ƀơi anăp Ơi Adai. 

3Anăm jač-amač đuaĭ hĭ mơ̆ng anăp pơtao ôh. Anăm gŭm-djru kơ tơhnăl-tơlơi soh-sat 
ôh, yuakơ pơtao či ngă tui hăng tơlơi ñu khăp-kiăng yơh. 4Yuakơ boh-hiăp pơtao 
hơmâo tơlơi dưi, tui anŭn hlơi pô dưi laĭ kơ ñu tui anai, “Hơget-tơlơi ih hlak ngă lĕ?”  
 

5Hlơi pô tui-gưt tơlơi ñu pơđar, ñu anŭn ƀu či hơmâo tơlơi răm ôh,  
samơ̆ mơnuih hơmâo jua-pơmĭn rơgơi či thâo-krăn yơh hrơi-mông hăng 

hơdră-bruă djơ̆-lăp.  
6Yuakơ hơmâo hrơi-mông hăng hơdră-bruă djơ̆-găl kơ rĭm tơhnăl-tơlơi,  

samơ̆ mơnuih gir-run amăng lu tơlơi gleh-tơnap.  
 

7Yuakơ ƀu hơmâo hlơi pô ôh thâo-krăn kơ tơlơi hơdip pơanăp,  
hlơi pô dưi ruai kơ ñu hơget-tơlơi či truh lĕ?  

8u hơmâo ôh hlơi pô dưi-kơtang hloh kơ angĭn laih anŭn pơkhư̆ hĭ;  
ăt tui anŭn mơ̆n, ƀu hơmâo hlơi pô ôh hơmâo tơlơi dưi-kơtang hloh kơ hrơi 

ñu djai.  
Kar hăng mơnuih ƀu dưi kơdŭn-đuaĭ hĭ ôh amăng mông pơblah,  
Ăt tui anŭn mơ̆n tơlơi sat-ƀai ƀu či pơrơngai hĭ ôh ƀing hlơi juăt ngă kơ 

tơlơi anŭn.  
 

9Kâo ƀuh abih-bang tơlơi anŭn, tơdang kâo pơmĭn kơ abih-bang tơlơi-mơnơ̆ng 
hơmâo ngă laih gah yŭ yang-hrơi. Hơmâo sa gưl tơdang mơnuih ngă khua kơ ƀing 

arăng jing hĭ tơlơi ruă kơ ñu pô. 10Tui anŭn, mơ̆n, kâo ƀuh laih ƀing sat-ƀai djai hĭ laih 
anŭn arăng dơ̱r hĭ ƀing gơñu, samơ̆ ƀơi jơlan glaĭ mơ̆ng anih pơsat anŭn ƀing ană-plei 
bơni kơ ƀing gơñu kơ hơdôm tơlơi ƀing gơñu ngă laih amăng plei anŭn. Tơlơi anŭn ăt 
jing hĭ đôč-đač biă-mă yơh.  

11Tơdang arăng ƀu ngă tui mơtam ôh tơlơi klă̱-kơđi kơ tơlơi-bruă sat-ƀai, pran-jua 
mơnuih-mơnam bă hăng khul hơdră-mơneč kiăng ngă soh yơh. 12Wơ̆t-tơdah mơnuih 
sat-ƀai ngă soh truh kơ sa-rơtuh wơ̆t, samơ̆ ñu ăt dŏ-hơdip sui thŭn mơ̆n, kâo thâo sit či 
hơmâo tơlơi hiam hloh yơh kơ ƀing hlơi pô huĭ-pơpŭ kơ Ơi Adai, yuakơ ƀing gơñu 
hơdip huĭ-pơpŭ kơ Ơi Adai. 13Samơ̆ yuakơ mơnuih sat-ƀai ƀu huĭ-pơpŭ ôh kơ Ơi Adai, 
tui anŭn ƀing gơñu ƀu či hơmâo tơlơi hiam-klă ôh, laih anŭn khul hrơi gơñu hơdip ƀu 
či sui ôh, kơnơ̆ng kar hăng sa boh tơui đôč.  

14Hơmâo tơlơi pơkŏn dơ̆ng mơ̆n jing hĭ đôč-đač jing tơlơi truh ƀơi lŏn-tơnah anai: 
ing mơnuih tơpă-hơnơ̆ng jing ƀing mă-tŭ hơget-tơlơi sat năng truh kơ ƀing sat-ƀai, 
laih anŭn ƀing sat-ƀai mă-tŭ hơget-tơlơi hiam năng truh kơ ƀing mơnuih tơpă-hơnơ̆ng. 
Kâo laĭ ăt tơlơi anŭn mơ̆n jing hĭ đôč-đač. 15Tui anŭn, kâo pơtrŭt mơnuih-mơnam 
hơdip mơak-mơai amăng tơlơi hơdip, yuakơ ƀu hơmâo tơlơi hơget ôh hiam hloh kơ 
mơnuih hơdip gah yŭ yang-hrơi anai kơ tơlơi ƀơ̆ng, mơñum laih anŭn hơ̆k-mơak. 
Giŏng anŭn, tơlơi mơak anŭn či dŏ hrŏm hăng ñu amăng abih hrơi ñu mă-bruă, jing 
tơlơi Ơi Adai hơmâo brơi laih kơ ñu gah yŭ yang-hrơi anai.  

16Kâo gir pơmĭn thâo-hluh kơ tơlơi rơgơi laih anŭn kơsem-lăng ƀuh bruă-mơnuă gleh 
mơnuih-mơnam ƀơi lŏn-tơnah anai, hơmâo mơnuih mơta ñu ƀu pĭt ôh hrơi ƀôdah 
mlam. 17Giŏng anŭn, kâo ƀuh laih abih-bang tơlơi Ơi Adai hơmâo ngă. u hơmâo hlơi 
pô ôh dưi thâo-hluh kơ hơget-tơlơi truh gah yŭ yang-hrơi anai. Wơ̆t-tơdah mơnuih 
hơmâo hơduah-sem laih hăng abih pran-jua, samơ̆ ñu ƀu dưi thâo-hluh ôh hơdôm 
tơhnăl-tơlơi anŭn. Wơ̆t-tơdah mơnuih rơgơi yap kơ ñu pô jing thâo-hluh, samơ̆ ñu 
anŭn ăt ƀu dưi thâo-hluh biă-mă ôh kơ tơlơi anŭn.  

9  

Sa Bưng-Thut Hrup Kơ Abih-Bang  
1Tui anŭn, kâo hơdơr glaĭ abih-bang tơlơi anŭn laih anŭn klah-čŭn kơ tơlơi mơnuih 

tơpă-hơnơ̆ng hăng mơnuih rơgơi wơ̆t-hăng hơdôm bruă ƀing gơñu ngă, bruă anŭn le̱ng 
kơ dŏ amăng tơngan Ơi Adai, samơ̆ ƀu hơmâo ôh hlơi pô thâo-krăn tơlơi khăp ƀôdah 
tơlơi pơrơmut hlak dŏ-tơguăn ñu. 2Abih-bang ƀing anai le ̱ng kơ hơmâo sa bưng-thut 
kar-kaĭ soh-sel: Anŭn jing mơnuih tơpă-hơnơ̆ng hăng mơnuih sat-ƀai, mơnuih hiam 

hăng mơnuih sat, mơnuih rơgoh hăng mơnuih grĭ laih anŭn ƀing pơyơr gơnam ngă 
yang hăng ƀing ƀu pơyơr gơnam ngă yang yơh.  
 

Kar hăng kơ mơnuih hiam,  
ăt tui anŭn mơ̆n kơ mơnuih soh-sat;  
kar hăng kơ ƀing hlơi ƀuăn-rơ̆ng,  
ăt tui anŭn mơ̆n kơ ƀing ƀu ƀuăn-rơ̆ng ôh.  

 
3Anai yơh jing tơlơi rơngot-hơning amăng abih-bang tơlơi, truh gah yŭ kơ yang-hrơi: 

Abih-bang mơnuih le̱ng kơ hơmâo hrŏm sa bưng-thut soh-sel. Hloh kơ anŭn dơ̆ng, jua-
pơmĭn mơnuih-mơnam bă hăng tơlơi sat-ƀai yơh tơdang ƀing gơñu dŏ-hơdip, samơ̆ 
tơdơi kơ anŭn ƀing gơñu pơgop hrŏm hăng ƀing djai yơh. 4Hlơi pô dŏ amăng ƀing 
hơdip, pô anŭn hơmâo tơlơi čang-rơmang yơh; sa drơi asâo hơdip jing hiam hloh kơ sa 
drơi rơmung-dŭl djai!  
 

5Yuakơ ƀing mơnuih hơdip thâo-krăn kơ tơlơi ƀing gơñu či djai,  
samơ̆ ƀing djai ƀu thâo hơget-get ôh.  

ing gơñu ƀu hơmâo tơlơi bơni dơ̆ng tah,  
laih anŭn wơ̆t-hăng tơlơi djă-hơdơr gơñu, arăng ăt wơr-bĭt hĭ abih-bang 

mơ̆n.  
6Tơlơi khăp gơñu, tơlơi pơrơmut gơñu laih anŭn tơlơi ƀlah-moăñ gơñu ăt răm-

rơngiă hĭ laih mơ̆ng sui;  
ƀing gơñu ƀu hơmâo sa črăn hơget dơ̆ng tah amăng khul tơlơi truh gah yŭ 

kơ yang-hrơi.  
 

7Nao bĕ, ƀơ̆ng huă bĕ gơnam-ƀơ̆ng ih mơak-mơai, laih anŭn mơñum bĕ ia boh-kơƀâo 
ih hăng pran-jua hơ̆k-mơak, yuakơ mông anai yơh Ơi Adai mơak kơ tơlơi-bruă ih ngă. 
8Buh-hơô nanao bĕ amăng ao kô ̱̆ laih anŭn pik nanao bĕ ƀơi akŏ ih hăng ia-jâo. 9Hơdip 
hơ̆k-mơak bĕ hrŏm-hăng bơnai ih, jing pô ih khăp, jing amăng abih-bang khul hrơi 
tơlơi hơdip đôč-đač Ơi Adai hơmâo pha-brơi laih kơ ih gah yŭ kơ yang-hrơi anai; anŭn 
jing abih-bang hrơi đôč-đač yơh. Yuakơ anŭn jing črăn-pơkă ih amăng tơlơi hơdip laih 
anŭn amăng bruă-mơnuă gleh-glan ih gah yŭ kơ yang-hrơi anai yơh. 10Hơget-bruă 
tơngan ih ngă, ngă bĕ hăng abih tơlơi kơtang ih, yuakơ amăng anih pơsaty jing anih ih 

                                                 
y9:10 Amăng tơlơi Hêbrơ laĭ Seôl.  

či nao, ƀu hơmâo mă-bruă ôh kŏn pơkra hơdră, tơlơi thâo-pơmĭn ƀôdah hơmâo tơlơi 
rơgơi lơi.  
 

11Kâo hơmâo ƀuh laih tơlơi pơkŏn dơ̆ng gah yŭ kơ yang-hrơi tui anai:  
 

Tơlơi pơlông đuaĭ ƀu djơ̆ kơ tơlơi hơmăr  
ƀôdah tơlơi pơblah kơ tơlơi kơtang ôh,  
kŏn djơ̆ gơnam-ƀơ̆ng truh pơ mơnuih rơgơi,  
mŭk-dram kơ mơnuih thâo-rơđah  
ƀôdah tơlơi djru yom-hơjăn kơ mơnuih hrăm-hră lơi;  
samơ̆ gưl laih anŭn mông mơyŭn yơh truh kơ abih-bang ƀing gơñu.  

 
12Hloh kơ anŭn dơ̆ng, ƀu hơmâo hlơi pô ôh thâo-krăn tơdang mông djai ñu či truh:  

 
Kar hăng akan arăng trah djơ̆ amăng hơñuăl sat,  
ƀôdah hrup hăng khul čim-brĭm arăng ƀač djơ̆ amăng čơđo̱ng,  
ăt tui anŭn mơ̆n mơnuih-mơnam djơ̆ čơđo̱ng yua-mơ̆ng khul hrơi gleh-

tơnap  
jing tơlơi lê ̆ ƀơi ƀing gơñu blĭp-blăp yơh.  

Tơlơi Rơgơi Hiam Hloh Kơ Tơlơi Mlŭk  
13Kâo ăt ƀuh laih mơ̆n gah yŭ kơ yang-hrơi tơlơi pơhmutu tơlơi rơgơi anai kơ tơlơi 

ngă pơpư̆-pơgơi pran-jua kâo biă-mă tui anai: 14Hơmâo sa boh plei anet kơnơ̆ng hơmâo 
ƀiă mơnuih đôč dŏ pơ anŭn. Laih anŭn hơmâo sa čô pơtao dưi-kơtang rai pơkơdơ̆ng 
glaĭ hăng plei anet anŭn, wa ̱ng-dar plei anŭn laih anŭn pơdơ̆ng đĭ khul toa blah-hruă 
prŏng pơkơdơ̆ng glaĭ hăng plei anŭn. 15Hơmâo sa čô mơnuih ƀun-rin samơ̆ rơgơi hơdip 
amăng plei anŭn laih anŭn ñu pơklaih hĭ plei anŭn hăng tơlơi rơgơi ñu. Samơ̆ ƀu 
hơmâo hlơi pô ôh hơdơ̱r kơ pô ƀun-rin anŭn. 16Tui anŭn yơh, kâo laĭ, “Tơlơi rơgơi 
jing hiam hloh kơ tơlơi kơtang.” Samơ̆ arăng djik-djak hĭ kơ tơlơi rơgơi pô ƀun-rin 
anŭn, laih anŭn khul boh-hiăp ñu arăng ƀu kiăng hơmư̆ dơ̆ng tah.  
 

17Khul boh-hiăp tơdu-rơun mơnuih rơgơi arăng khăp hơmư̆  
hloh kơ tơlơi pơđar kraih mơ̆ng khua djă-akŏ mlŭk.  

18Tơlơi rơgơi jing hiam hloh kơ khul gơnam-blah pioh kơ tơlơi pơblah,  
samơ̆ sa čô mơnuih soh pơrai hĭ lu tơlơi hiam-klă yơh.  

10  
1Kar hăng khul roai djai ngă brơi kơ ia-jâo jing hĭ ƀâo sat yơh,  

ăt tui anŭn mơ̆n, sa tơlơi kơmlư anet pơjing hĭ tơlơi rơgơi laih anŭn tơlơi 
pơpŭ-pơyom jing tơlơi đôč-đač.  

2Jua-pơmĭn mơnuih rơgơi dŏ ƀơi gah hơnuă,  
samơ̆ jua-pơmĭn mơnuih mlŭk dŏ ƀơi gah ieo.  

3Wơ̆t-tơdah tơdang mơnuih mlŭk rơbat kơtuai jơlan,  
ñu kơƀah tơlơi pơmĭn laih anŭn pơrơđah kơ rĭm čô thâo hiư̆m ñu pô jing hĭ 

mơnuih mlŭk.  
4Tơdah khua djă-akŏ hil pơkơdơ̆ng glaĭ hăng ih,  

anăm đuaĭ hĭ mơ̆ng anih dŏ ih ôh;  
yuakơ tơlơi tơdu-rơun dưi pơgăn hĭ tơlơi soh prŏng.  

 
5Hơmâo sa tơlơi sat-ƀai kâo hơmâo ƀuh laih gah yŭ yang-hrơi,  

jing tơlơi soh tơbiă rai mơ̆ng pô khua djă-akŏ tui anai:  
6ing mlŭk arăng brơi dŏ ƀơi khul anih yom-pơphan,  

tơdang anŭn ƀing pơdrŏng dŏ ƀơi khul anih ƀu yom-pơphan ôh.  
7Kâo hơmâo ƀuh laih ƀing hlŭn ƀơi rŏng aseh,  

tơdang anŭn ƀing khua ba-akŏ rơbat hăng tơkai kar hăng ƀing hlŭn.  
 

8Hlơi pô klơi amăng-luh kiăng kơ ƀač arăng, năng-ai ñu anŭn či lê ̆ glaĭ pơ amăng-
luh ñu pô anŭn yơh;  

hlơi pô pơrai hĭ pơnăng-plei, năng-ai ala či čŏh hĭ ñu yơh.z  
 9Hlơi pô tơglŭng boh-pơtâo, năng-ai ñu anŭn či ruă yuakơ boh-pơtâo anŭn yơh;  

hlơi pô blah djŭh-tơlŏ, năng-ai ñu či hơmâo tơlơi hiưt-tơnap mơ̆ng djŭh 
anŭn yơh.  

 
10Tơdah jo̱ng čŭl  

laih anŭn mơta jo ̱ng anŭn ƀu tơma ôh,  
tui anŭn kiăng kơ yua tơlơi kơtang lu yơh,  
samơ̆ tơlơi pơmĭn thâo či ba rai tơlơi dưi-jing.  

 
                                                 
z10:8 Tơlơi Adoh Bơni-Hơơč 7:15; Pơrơtưh 26:27.  

11Tơdah sa drơi ala čŏh hĭ arăng hlâo kơ pô ñu pơhưč hĭ ñu,  
sit ala anŭn ƀu hơmâo tơlơi tŭ-yua ôh kơ pô-pơhưč.  

 
12Khul boh-hiăp mơ̆ng amăng-bah mơnuih rơgơi jing tơlơi pơhiăp hiam-klă,  

samơ̆ tơƀông-bah mơnuih mlŭk pơrai hĭ ñu pô.  
13ơi čơdơ̆ng mơ̆ng phŭn khul boh-hiăp ñu jing kơmlư,  

ƀơi hơnăl-tuč khul boh-hiăp anŭn ăt jing hĭ hưt-dư yơh,  
14laih anŭn mơnuih mlŭk juăt pơhiăp lu tơlơi đơi.  

 
u hơmâo hlơi pô ôh thâo hơget-tơlơi hlak truh,  

hlơi pô dưi ruai kơ ñu hơget-tơlơi či truh tơdơi kơ ñu djai laih lĕ?  
 

15Bruă mơnuih mlŭk pơgleh hĭ ñu pô yơh,  
tơl ñu pô ƀu thâo ôh jơlan nao pơ plei.  

 
16Răm-ƀăm yơh kơ ih, Ơ lŏn-čar hơmâo pơtao jing ding-kơna,  

laih anŭn ƀing khua ba-akŏ ñu ƀơ̆ng-huă prŏng čơdơ̆ng mơ̆ng mơguah.  
17Mơyŭn-hiam yơh kơ ih, Ơ lŏn-čar hơmâo pơtao jing kơnung-djuai kơdrưh-kơang  

laih anŭn ƀing khua ba-akŏ ñu ƀơ̆ng-huă djơ̆ mông,  
kiăng kơ hơmâo tơlơi kơtang ƀu djơ̆ kiăng kơ jing măt-tơpai ôh.  

 
18Tơdah sa čô mơnuih ngă thô-alah,a jăh-sangb tơpŏk hĭ,  

tơdah tơngan ñu ƀu kiăng ngă hơget-get ôh, sang anŭn ƀlĕ yơh.  
 

19Arăng pơkra tơlơi ƀơ̆ng-huă kơ mơnuih klao,  
laih anŭn ia boh-kơƀâo ngă kơ tơlơi hơdip hơ̆k-mơak  
samơ̆ prăk jing tơlơi pha-brơi kơ abih-bang tơlơi.  

 
20Anăm pơhiăp-ƀuăh kơ pơtao wơ̆t-tơdah pơmĭn sat amăng tơlơi pơmĭn ih ôh,  

anăm hơtŏm-păh mơnuih pơdrŏng amăng anih đih-pĭt ih ôh,  
yuakơ huĭdah čim-brĭm či ba hyu khul boh-hiăp ih anŭn,  
laih anŭn djuai hơmâo čăng či ruai glaĭ hơdôm tơlơi ih pơhiăp anŭn yơh.  

                                                 
a10:18: Anai ăt jing “boa-alah ƀôdah khô-alah” mơ̆n.  
b10:18: Anai ăt jing “driah-sang” mơ̆n.  

11  

añ-Tơpŭng ơi Jơlah-Ia  
1Glŏm tơbiă bĕ ƀañ-tơpŭng ih čơmah ƀơi jơlah-ia,  

yuakơ tơdơi kơ anŭn lu hrơi ih či hơduah-ƀuh glaĭ ƀañ anŭn yơh.  
2Pha-brơi bĕ črăn kơ tơjuh ƀôdah kơ sapăn čô,  

yuakơ ih ƀu thâo ôh hơget tơlơi truh sat či rai ƀơi anih-lŏn anai.  
 

3Tơdah kơthul bă hăng ia,  
kơthul anŭn či hơjan trŭn pơ lŏn-tơnah yơh.  

Sa phŭn kơyâo rơbuh nao gah thu ̱ng ƀôdah gah dư̱r,  
ƀơi gah anih rơbuh anŭn yơh kơyâo anŭn či dŏ.  

4Hlơi pô lăng kơ angĭn, ñu anŭn ƀu či jŭ-pla ôh;  
hlơi pô lăng ƀơi kơthul, ñu anŭn kŏn či hơpuă lơi.  

 
5Yuakơ ih ƀu thâo ôh jơlan angĭn thut nao,  

ƀôdah hiư̆m drơi-jan dưi jing amăng kian amĭ,  
ăt tui anŭn mơ̆n, ih ƀu dưi thâo-hluh ôh bruă Ơi Adai,  
jing Pô Hrih-Pơjing kơ abih-bang tơlơi-mơnơ̆ng.  

 
6Răh bĕ pơjĕh ih amăng hrơi mơguah,  

laih anŭn ƀơi hrơi klăm anăm lui brơi tơngan ih jing hĭ alah ôh,  
yuakơ ih ƀu thâo-krăn ôh sar pơjĕh pă či dưi-jing hĭ,  
sar pơjĕh anai ƀôdah sar pơjĕh adih,  
ƀôdah abih-bang le̱ng či čă đĭ hiam pơdơ̆-pơđơ̱r yơh.  

Hơdơr Bĕ Kơ Pô Hrih-Pơjing Tơdang Ih Dŏ Hlak-Ai  

 
7Tơlơi bơngač jing hiam,  

laih anŭn mơta dưi ƀuh yang-hrơi jing mơak yơh.  
8Hơdơ̆ pă sa čô mơnuih dưi hơdip sui,  

brơi kơ ñu mơak tŭ bĕ abih-bang.  
Samơ̆ brơi kơ ñu hơdơ̱r bĕ khul hrơi kơnăm-mơmŏt,  

Yuakơ khul hrơi tơnap-tap anŭn jing lu biă-mă yơh.  

Abih-bang tơlơi či truh anŭn jing hĭ đôč-đač soh-sel.  
 

9Ơ hlak-ai, hơ̆k-mơak bĕ, tơdang thŭn ih hlak dŏ hlak-ai,  
laih anŭn brơi bĕ kơ pran-jua ih pha-brơi kơ ih mơak-mơai amăng rơnŭk 

hlak-ai ih.  
Đuaĭ tui bĕ hơdră-jơlan pran-jua ih  

laih anŭn tui hơget-tơlơi mơta ih ƀuh,  
samơ̆ brơi thâo bĕ yuakơ abih-bang tơlơi anŭn yơh  
Ơi Adai či klă̱-kơđi kơ ih.  

10Tui anŭn yơh, hơngah lui hĭ bĕ tơlơi amoaih-kiăng mơ̆ng pran-jua ih  
laih anŭn mă-pơđuaĭ hĭ bĕ khul tơlơi ruă-nuă drơi-jan ih,  
yuakơ thŭn hlak-ai laih anŭn tơlơi hur-har jing hĭ tơlơi đôč-đač yơh.  

 

12  
1Hơdơr bĕ kơ Pô Hrih-Pơjing amăng khul hrơi hlak-ai ih,  

hlâo kơ khul hrơi rŭng-răng truh laih anŭn khul thŭn rai jĕ tơdang anŭn ih či 
laĭ tui anai,  

“Kâo ƀu hơduah-ƀuh ôh tơlơi mơak-mơai amăng khul thŭn anŭn,”  
2hlâo kơ yang-hrơi laih anŭn tơlơi bơngač,  

yang-blan laih anŭn khul pơtŭ jing hĭ kơnăm,  
laih anŭn khul kơthul wơ̆t glaĭ tơdơi kơ hơjan;  

3tơdang ƀing gak-wai sang-dŏ rŭng-răng,  
laih anŭn ƀing mơnuih kơtang jing hĭ gu ̱-tơdu,  
tơdang ƀing jơlit-kuă pơdai pơdơi hĭ yuakơ ƀing gơñu ƀiă mơnuih,  
laih anŭn ƀing dŏ lăng mơ̆ng amăng-phă̱ lăng ƀu rơđah tah;  

4tơdang khul bah-amăng ƀơi jơlan krư̆ hĭ,  
laih anŭn dơnai kuă-jơlit pơdai tơdu tui ƀrư̆-ƀrư̆;  
tơdang hơmư̆ dơnai čim mơñi, ƀing mơnuih gruih-tơgŭ,  
samơ̆ abih-bang tơlơi adoh gơñu abih asăp laih;  

5Tơdang mơnuih huĭ-hiưt kơ khul anih dơ̆ng-glông  
laih anŭn kơ tơlơi hiưt-sat amăng khul jơlan;  
tơdang kơyâo luz bluh bơnga kô ̱̆,  
laih anŭn kơtop-kơplŏng dui-hua ñu pô  
laih anŭn tơlơi amoaih-kluh ƀu hơmâo dơ̆ng tah.  

Giŏng anŭn, mơnuih nao pơ sang hlŏng-lar ñu yơh  
laih anŭn ƀing kơŭ-kơuăn rơbat rơngot-hơning amăng khul jơlan.  

 
6Hơdơ̱r bĕ kơ Pô Hrih-Pơjing, hlâo kơ hrĕ amrăk tơĭ hĭ,  

ƀôdah mŏng mah pơčăh hĭ;  
hlâo kơ čĕh-ia pơčăh hĭ ƀơi phŭn-ia,  
ƀôdah pong-rơwơi jŏh hĭ ƀơi ia-dơmŭn,  

7laih anŭn ƀruih-lŏn wơ̆t glaĭ pơ tơnah jing anih ñu tơbiă rai,  
laih anŭn bơngăt glaĭ pơ Ơi Adai jing Pô pha-brơi ñu.  

 
8Nai-pơtô laĭ tui anai, “Đôč-đač yơh! Đôč-đač yơh!  

Abih-bang tơlơi jing hĭ đôč-đač!”  

Tơlơi Klah-Čŭn Kơ Tơhnăl-Tơlơi  
9u djơ̆ kơnơ̆ng nai-pơtô đôč ôh jing rơgơi, samơ̆ ñu ăt pơhrăm brơi kơ mơnuih-

mơnam tơlơi rơgơi mơ̆n. Ñu pơkă-nua, kơsem-hrăm laih anŭn pơdă tŏ-tơroai lu tơlơi 
pơrơtưh. 10Nai-pơtô kơsem-hrăm kiăng hơduah-sem hơdôm boh-hiăp djơ̆-găl soh-sel 
laih anŭn hơget-tơlơi ñu čih jing sit djơ̆-hơnơ̆ng yơh.  

11Hơdôm boh-hiăp mơnuih rơgơi hrup hăng gai-hơnuăt añhueng,c khul boh-hiăp ñu 
pơdăp-tơroai hrup hăng pơsơi-kơđĭn mŭt hiam yơh, kơnơ̆ng sa čô Pô Wai-Triu đôč 
pha-brơi tơlơi anŭn. 12Răng bĕ, Ơ ană kâo hơi, huĭdah hơmâo tơlơi pơmŭt amăng 
hơdôm tơlơi pơhiăp anŭn.  

Arăng čih lu hră ƀu či abih hĭ ôh, laih anŭn hrăm lu đơi ngă brơi kơ drơi-jan gleh-
rơmơ̆n yơh.  
 

13Ră anai abih-bang tơlơi ih hơmâo hơmư̆ laih;  
anai yơh jing tơlơi klah-čŭn kơ tơhnăl-tơlơi anŭn:  

Huĭ-pơpŭ bĕ kơ Ơi Adai laih anŭn djă-pioh bĕ khul tơlơi Ñu pơđar,  
yuakơ anŭn yơh jing bruă-jao hlo̱m kơ mơnuih.  

14Yuakơ Ơi Adai či phat-kơđi kơ abih-bang tơlơi-bruă,  
wơ̆t-hăng abih-bang tơlơi hơgŏm mơ̆n,  
wơ̆t-tơdah tơlơi anŭn jing hiam ƀôdah sat yơh.  

 
c12:11: Anai ăt jing “añrueng” mơ̆n.  


